
Монгол Улсын Их Хурлын 2019 оны намрын ээлжит чуулганы

Байгаль орчин, хүнс, хөдөө аж ахуйн байнгын хорооны

 12 дугаар сарын 03-ны өдөр /Мягмар гараг/-ийн

 хуралдааны товч тэмдэглэл


Байгаль орчин, хүнс, хөдөө аж ахуйн байнгын хорооны дарга Х.Болорчулуун ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 48 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: С.Жавхлан, Я.Санжмятав, Г.Мөнхцэцэг, Я.Содбаатар, Ч.Улаан, Л.Элдэв-Очир;


Тасалсан: Д.Эрдэнэбат.


Нэг.“Зарим газар нутгийг улсын тусгай хамгаалалтад авах, хилийн заагт өөрчлөлт оруулах тухай” Улсын Их Хурлын тогтоолын төсөл /Засгийн газар 2019.11.11-ний өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Тусгай хамгаалалттай нутгийн удирдлагын газрын даргын албан үүргийг түр орлон гүйцэтгэгч Э.Сансарбаяр, ахлах мэргэжилтэн Г.Энхмөнх, Ой, ус, тусгай хамгаалалттай газрын Кадастрын хэлтсийн дарга Н.Батзаяа нар оролцов. 
Хуралдаанд Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Д.Нарантуяа, референт Г.Алтанцэцэг, Ц.Рэнцэнтогтох нар байлцав.

Тогтоолын төсөлтэй холбогдуулан Улсын Их Хурлын гишүүн Б.Бат-Эрдэнэ, А.Сүхбат, Х.Болорчулуун нарын тавьсан асуултад Тусгай хамгаалалттай нутгийн удирдлагын газрын даргын албан үүргийг түр орлон гүйцэтгэгч Э.Сансарбаяр хариулж, тайлбар хийв.

Байнгын хорооны дарга Х.Болорчулуун Байгаль орчин, аялал жуулчлалын сайд Н.Цэрэнбат Оросын холбооны улсад томилолттой ажиллаж байгаа тул тогтоолын төслийг хэлэлцэхийг хойшлуулав.

Хоёр.Ажлын хэсэг байгуулах тухай /Байгаль орчныг хамгаалах тухай, Байгалийн ургамлын тухай, Амьтны тухай, Ойн тухай, Усны тухай болон хамт өргөн мэдүүлсэн бусад хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах тухай/


Хуралдаанд Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх Д.Нарантуяа, референт Г.Алтанцэцэг, Ц.Рэнцэнтогтох нар байлцав.

Х.Болорчулуун:Байгаль орчныг хамгаалах тухай, Байгалийн ургамлын тухай, Амьтны тухай, Ойн тухай, Усны тухай болон хамт өргөн мэдүүлсэн бусад хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн Д.Тэрбишдагвыг томилохыг дэмжье гэсэн санал хураалт явуулъя.
Зөвшөөрсөн:         12

Татгалзсан:

0

Бүгд:

         12


100 хувийн саналаар дэмжигдлээ.


Уг асуудлыг 11 цаг 59 минутад хэлэлцэж дуусав.


Гурав.Ажлын хэсэг байгуулах тухай /Генетик нөөцийн тухай хуулийн төсөл болон хамт өргөн мэдүүлсэн бусад хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах тухай/


Х.Болорчулуун:Генетик нөөцийн тухай хуулийн төсөл болон хамт өргөн мэдүүлсэн бусад хуулийн төслүүдийг нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын ажлын хэсгийн ахлагчаар Улсын Их Хурлын гишүүн Г.Тэмүүлэнг томилохыг дэмжье гэсэн санал хураалт явуулъя.
Зөвшөөрсөн:         12

Татгалзсан:

0


Бүгд:

         12


100 хувийн саналаар дэмжигдлээ.

Хуралдаан 12 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 12 цаг 00 минутад өндөрлөв.  

Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ

АЖ АХУЙН БАЙНГЫН 

ХОРООНЫ ДАРГА




Х.БОЛОРЧУЛУУН


 Тэмдэглэл хөтөлсөн:

 ПРОТОКОЛЫН АЛБАНЫ 
 ШИНЖЭЭЧ





П.ОЮУНГЭРЭЛ

МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ

ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН

ХОРООНЫ 12 ДУГААР САРЫН 03-НЫ ӨДӨР /МЯГМАР ГАРАГ/-ИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Х.Болорчулуун: Эрхэм гишүүдийн энэ өдрийн амгаланг айлтгая. Байгаль орчин, хүнс, хөдөө аж ахуйн байнгын хорооны гишүүдийн ирц 52,6 хувьтай байгаа тул өнөөдрийн Байнгын хорооны хуралдаан нээснийг мэдэгдье.
Байнгын хорооны хуралдаанаар хэлэлцэх асуудлыг танилцуулъя.

1. Зарим газар нутгийг улсын тусгай хамгаалалтад авах, хилийн заагт өөрчлөлт оруулах тухай Улсын Их Хурлын тогтоолын төслийн хэлэлцэх эсэх асуудал,
2. Байгаль орчныг хамгаалах тухай, Байгалийн ургамлын тухай, Амьтны тухай, Ойн тухай, Усны тухай болон бусад хуульд нэмэлт, өөрчлөлт оруулах тухай хуулийн төслүүдийг Улсын Их Хурлын чуулганы холбогдох шатны хэлэлцүүлэгт бэлтгэж, санал, дүгнэлтийн төсөл боловсруулах үүрэг бүхий ажлын хэсэг байгуулах,
3. Генетик нөөцийн тухай хуулийн төсөл болон холбогдох бусад хуулийн төслүүдийг Улсын Их Хурлын чуулганы холбогдох шатны хэлэлцүүлэгт бэлтгэж, санал, дүгнэлтийн төсөл боловсруулах үүрэг бүхий ажлын хэсэг байгуулах
Энэ 7 хоногийн хэлэлцэх 3 асуудлын хуваарьт байсан Зарим газар нутгийг улсын тусгай хамгаалалтад авах асуудал хойшлогдож байна аа. Учир нь Байгаль орчин, аялал жуулчлалын сайд Цэрэнбат Оросын холбооны улсад томилолттой ажиллаж байгаа тул энэ асуудлыг хойшлуулаад 2 болон 3 дугаар асуудлыг, ажлын хэсэг байгуулах тухай асуудлыг хэлэлцэнэ ээ.

Хэлэлцэх асуудалтай холбоотой саналтай гишүүн байна уу.

Бадмаанямбуугийн Бат-Эрдэнэ гишүүн санал хэлье.

Б.Бат-Эрдэнэ: Би энэ хэлэлцэх асуудлын төлөвлөгөөнд орсон 1 дүгээр асуудалтай холбоотой Зарим газар нутгийг улсын тусгай хамгаалалтад авах, хилийн заагт өөрчлөлт оруулах тухай энэ асуудлыг л хойшлуулшгүй хэлэлцмээр байгаа юм л даа.
Яагаад вэ гэвэл, Хэнтий аймгийг түүх, аялал жуулчлалын бүс болгож зарласан. Тэнд нэлээн төрийн бодлого, хөрөнгө санхүүжилт, бүтээн байгуулалтын ажлууд хийгдээд байгаа. Тэгтэл энэ түүхэн аялал жуулчлалын бүс болгож байгаагийн ач холбогдлыг алдагдуулаад байгаа юм бол тэр Ононгийн эхэн дээр, Гурван мөрний эхэнд бусдыг бүү нутаглуул гэсэн Чингис, Богдын зарлигтай энэ 3 голын эхийг хамгаалах, урт нэртэй хуулийн хүрээнд бодлого нь гараад хамгаалагдсан.

Гэтэл тэнд үлдчихээд байгаа Гутайн давааны алтны 3, 4 компанийн үйл ажиллагаатай холбоотой л асуудал байгаа юм. Үүнийг хойшлуулж болмооргүй, Сайд нь гадаадад томилолттой байх юм бол Дэд сайд нь байж байгаад, Засгийн газрын хуралдаанаар ороод нэгэнт дэмжигдсэн асуудлыг хойшлуулмааргүй байх юм. Одоо хойшлуулагдах юм бол дараа, дараагийн 7 хоногууд руу, тэгээд сар шинийн асуудал, за тэгээд он гарах юм бол ер нь асуудал тун түүхий тал руугаа орох учраас миний энэ саналыг Байнгын хорооны дарга, гишүүд чинь анхааралдаа авч үзэж, үүнийг хэлэлцээд Их Хурлын чуулган руу хэлэлцэх эсэхийг нь дэмжээд оруулчихвал яасан юм бэ дээ гэсэн санал байна даа. 
Х.Болорчулуун: Хэнтий аймгийн Гутайн даваа орчмын Ононгийн эх нутгийг тусгай хамгаалалтад авах асуудлыг Хэнтий аймгаас сонгогдсон Бат-Эрдэнэ нарын гишүүд бол ихээхэн анхаарал тавьж ажиллаж байгаа. 

Ийм ч учраас Байгаль орчин, аялал жуулчлалын яам, Засгийн газраас чиглэл гараад тусгай хамгаалалтад авахаар болсон. Гэхдээ өнөөдөр сайдаас нь гадна Төрийн нарийн, Дэд сайд нь бүгд томилолттой ажиллаж байгаа. Ийм учраас хэлэлцэх асуудал хойшлогдож байгаа юм шүү.
Бид дараагийн хурлаар оруулна. Гэхдээ аль болохоор шуурхай асуудлыг шийднэ ээ. Энэ 12 сардаа багтаагаад тусгай хамгаалалтад авна аа гэж итгэж болно оо, Та.
Байгаль орчны яамнаас Сансарбаяр дарга ирсэн байна уу. Энхмөнх, Батзаяа дарга нар байна уу.
Нэг юм тодруулж асууя. Ноён уулын асуудал бас Гутайн даваатай адилхан тусгай хамгаалалт, бүр Дархан цаазтай газар болох асуудал, Засгийн газрын чиглэл гарсан. Энэ асуудал яагаад хойшлогдоод байна вэ. 

5 номерт микрофон өгье. 4 номер Сансарбаяр дарга хариулъя.
Байгаль орчны яам, Тусгай хамгаалалттай нутгийн удирдлагын газрын дарга Сансарбаяр. Ноён уулын асуудлаар бид нар Засгийн газарт ангилал ахиулах, талбайн хэмжээнд өөрчлөлт оруулах талаар танилцуулсан. Танилцуулаад дэмжигдсэн байгаа, тогтоолын төсөл. Тэгээд бид нар юу хүлээж байна вэ гэхээр үзэл баримтлалаа батлуулахаар Хууль зүйн яаманд хүргүүлсэн. Мөн холбогдох үзэл баримтлалыг Сангийн яаманд хүргүүлсэн байгаа.
Мөн аймагт нь албан бичиг явуулсан байгаа. Талбайн хэмжээнд өөрчлөлт оруулах, ангилал ахиулах саналаа ирүүлээч, гээд. Энэ хүрээнд аймгаас албан ёсны санал ирээгүй байгаа. Хоёрт Хууль зүйн яамнаас үзэл баримтлалыг батлах тухай албан ёсны хариу ирээгүй байна аа.

Х.Болорчулуун: Үүнтэй холбоотой Сүхбат гишүүн асуулт асууна.
А.Сүхбат: Баярлалаа. Сансарбаяр даргаас нэмээд 1 юм асуухад Ноён уулын салбар уулс болох Сүжигтийн аманд бас том уурхайн бүтээн байгуулалт хийгдээд байгаа шүү дээ. Цогцолбор л бариад байна. Тэгэхээр Сүжигтийн амыг тусгай хамгаалалттай газар нутагт хамруулж байгаа юу. Нутгийн ард иргэдийн санал ч бас ийм байгаа шүү дээ.
Х.Болорчулуун: 4 номер.

Байгаль орчны яам, Тусгай хамгаалалттай нутгийн удирдлагын газрын дарга Сансарбаяр. Сүжигтийн амыг бол тусгай хамгаалалтад авахаар манайд аймаг болон сумын Иргэдийн төлөөлөгчдийн хурал албан ёсоор тусгай хамгаалалтад авах талаар яриагүй.  Яах вэ тусгай хамгаалалтад авах асуудлаар бол аймаг болон сумын Иргэдийн төлөөлөгчдийн хурал дэмжээд ирэх юм бол бид нар тусгай хамгаалалтад авах асуудлыг ярьж болно.
Х.Болорчулуун: Энд тодруулж хэлэхэд, Сансарбаяр дарга аа. Энэ орон нутгаас бас Иргэдийн хурлын хурал хуралдаж бичиг тоот ирэх ёстой. Гэтэл орон нутгийн Иргэдийн хурлыг энэ асуудлаар хуралдуулахгүй тэр компани зохион байгуулалт хийгээд байна гэсэн асуудал яригдаж байна. Өмнө нь орон нутгаас ирсэн санал байгаа шүү дээ. Түүнийг үндэслээд наад тусгай хамгаалалт, Дархан цаазат газарт авах асуудлаа яаравчлах хэрэгтэй байна. 

Түүнээс гадна 10000 хүний гарын үсэгтэй өргөдөл Өргөдлийн байнгын хороон дээр байгаа. Үүнээс илүүгээр яах юм бэ. Наад ажлаа шуурхайлах хэрэгтэй шүү.
Сүхбат гишүүн.
А.Сүхбат: Сансарбаяр дарга аа. Наад Борнуур, Сүмбэр, Мандал сумууд чинь Ноён уул гээд хүнцлийн идэвхтэй бүс байгаа шүү дээ. Зөвхөн газрын хөрсөн дээр гэхэд л одоо хүнцлийн зөвшөөрөгдөх хэмжээнээс 10 дахин илүү хүнцэл байж байдаг. Доош нь тэслээд дэлбэлээд ухах юм бол наадах чинь Улаанбаатар хоттой ойролцоо, салхины дээр байж байгаа агаарт 5 сая дахин илүү хүнцэл дэгдэх гээд байна шүү дээ. Тэгэхээр тэр хурал саналаа ирүүлээгүй болохоор бид нар ингэхгүй гээд, та нөхдүүд түүгээр яв л даа.
Аль аль бүс нь хүнцэлтэй байдаг юм. Аль аль сумдыг хамруулах юм. Нийтэд нь ай сав газраар нь авчхаж болдоггүй юм уу. Тэгэхээр аюул тулгарах гээд байна шүү дээ. Үүнийг чинь олон улсад мэдээлсэн байгаа шүү дээ. Ийм хүнцэл аюултай, химийн хордлоготой бүс байна аа гэдгийг зарлаад байхад чинь алдаж оноод авчих юм бол эргээд хорлон сүйтгэлд өртөнө. Тэр аль компанийн билээ нэг бүтээн байгуулалтын ажил нь эхлээд тогоо татаад
Х.Болорчулуун: Санал хэллээ. Асуулт хариулт дууслаа.

2 дугаар асуудал. Байгаль орчныг хамгаалах тухай, Байгалийн ургамлын тухай, Амьтны тухай, Ойн тухай, Усны тухай болон бусад хуульд нэмэлт, өөрчлөлт оруулах тухай хуулийн төслүүдийг Улсын Их Хурлын чуулганы холбогдох шатны хэлэлцүүлэгт бэлтгэж, санал, дүгнэлтийн төсөл боловсруулах үүрэг бүхий ажлын хэсэг байгуулах тухай. 

Ажлын хэсгийн ахлагчаар Улсын Их хурлын гишүүн Д.Тэрбишдагвыг ажиллуулах саналтай байгаа. Өөр саналтай гишүүн байна уу. 
Өөр саналтай гишүүн байхгүй бол Тэрбишдагва гишүүнийг ажлын хэсгийн ахлагчаар томилохыг дэмжье гэсэн томьёоллоор санал хураалт явуулъя аа.

За, Тэрбишдагва гишүүнийг 100 хувийн саналаар ажлын хэсгийн ахлагчаар томилохыг дэмжиж байна аа. Ажлын амжилт хүсье.

3 дугаар асуудал. Мөн ажлын хэсэг байгуулах тухай. 

Генетик нөөцийн тухай хуулийн төсөл болон холбогдох бусад хуулийн төслүүдийг Улсын Их Хурлын чуулганы холбогдох шатны хэлэлцүүлэгт бэлтгэж, санал, дүгнэлтийн төсөл боловсруулах үүрэг бүхий ажлын хэсэг байгуулах тухай.

Ажлын хэсгийн ахлагчаар Улсын Их хурлын гишүүн Г.Тэмүүлэнг ажиллуулах саналтай байна. Өөр саналтай гишүүн байна уу.

Өөр саналтай гишүүн байхгүй бол ажлын хэсгийн ахлагчаар Тэмүүлэн гишүүнийг томилохыг дэмжинэ гэсэн томьёоллоор санал хураалт явуулъя аа.

За, Генетик нөөцийн тухай хуулийн төслийн ажлын хэсгийн ахлагчаар Г.Тэмүүлэнг 100 хувийн саналаар ажлын хэсгийн ахлагчаар ажиллахыг дэмжиж байна.
Өнөөдрийн Байгаль орчин, хүнс, хөдөө аж ахуйн байнгын хорооны хуралдаан үүгээр дууссаныг мэдэгдэж байна аа. 

Баярлалаа, гишүүддээ.

Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

